
Ribhuproktam Sarvamasadevatvanirupanam

ಋಭುಪ್ರೋಕ್ತಂ ಸರ್ವಮಸದೇವತ್ವನಿರೂಪಣಂ

(ಅಸದೇವ ಹಿ ಸರ್ವಂ)
ಅಸದೇವ ಜಗತ್ಸರ್ವಂ ಅಸದೇವ ಪ್ರಪಂಚಕಂ .. 14.28..

ಅಸದೇವಾಹಮೇವಾಸ್ಮಿ ಅಸದೇವ ತ್ವಮೇವ ಹಿ .

ಅಸದೇವ ಮನೋವೃತ್ತಿರಸದೇವ ಗುಣಾಗುಣೌ .. 14.29..

ಅಸದೇವ ಮಹೀ ಸರ್ವಾ ಅಸದೇವ ಜಲಂ ಸದಾ .

ಅಸದೇವ ಜಗತ್ಖಾನಿ ಅಸದೇವ ಚ ತೇಜಕಂ .. 14.30..

ಅಸದೇವ ಸದಾ ವಾಯುರಸದೇವೇದಮಿತ್ಯಪಿ .

ಅಹಂಕಾರಮಸದ್ಬುದ್ಧಿರ್ಬ್ರಹ್ಮೈವ ಜಗತಾಂ ಗಣಃ .. 14.31..
ಅಸದೇವ ಸದಾ ಚಿತ್ತಮಾತ್ಮೈವೇದಂ ನ ಸಂಶಯಃ .
ಅಸದೇವಾಸುರಾಃ ಸರ್ವೇ ಅಸದೇವೇದಶ್ವರಾಕೃತಿಃ .. 14.32..
ಅಸದೇವ ಸದಾ ವಿಶ್ವಂ ಅಸದೇವ ಸದಾ ಹರಿಃ .
ಅಸದೇವ ಸದಾ ಬ್ರಹ್ಮಾ ತತ್ಸೃಷ್ಟಿರಸದೇವ ಹಿ .. 14.33..

ಅಸದೇವ ಮಹಾದೇವಃ ಅಸದೇವ ಗಣೇಶ್ವರಃ .
ಅಸದೇವ ಸದಾ ಚೋಮಾ ಅಸತ್ಸ್ಕಂದೋ ಗಣೇಶ್ವರಾಃ .. 14.34..
ಅಸದೇವ ಸದಾ ಜೀವ ಅಸದೇವ ಹಿ ದೇಹಕಂ .

ಅಸದೇವ ಸದಾ ವೇದಾ ಅಸದ್ದೇಹಾಂತಮೇವ ಚ .. 14.35..

ಧರ್ಮಶಾಸ್ತ್ರಂ ಪುರಾಣಂ ಚ ಅಸತ್ಯೇ ಸತ್ಯವಿಭ್ರಮಃ .
ಅಸದೇವ ಹಿ ಸರ್ವಂ ಚ ಅಸದೇವ ಪರಂಪರಾ .. 14.36..

ಅಸದೇವೇದಮಾದ್ಯಂತಮಸದೇವ ಮುನೀಶ್ವರಾಃ .
ಅಸದೇವ ಸದಾ ಲೋಕಾ ಲೋಕ್ಯಾ ಅಪ್ಯಸದೇವ ಹಿ .. 14.37..

ಅಸದೇವ ಸುಖಂ ದುಃಖಂ ಅಸದೇವ ಜಯಾಜಯೌ .

ಅಸದೇವ ಪರಂ ಬಂಧಮಸನ್ಮುಕ್ತಿರಪಿ ಧ್ರುವಂ .. 14.38..

ಅಸದೇವ ಮೃತಿರ್ಜನ್ಮ ಅಸದೇವ ಜಡಾಜಡಂ .

ಅಸದೇವ ಜಗತ್ಸರ್ವಮಸದೇವಾತ್ಮಭಾವನಾ .. 14.39..

ಅಸದೇವ ಚ ರೂಪಾಣಿ ಅಸದೇವ ಪದಂ ಶುಭಂ .

ಅಸದೇವ ಸದಾ ಚಾಹಮಸದೇವ ತ್ವಮೇವ ಹಿ .. 14.40..

ಅಸದೇವ ಹಿ ಸರ್ವತ್ರ ಅಸದೇವ ಚಲಾಚಲಂ .

ಅಸಚ್ಚ ಸಕಲಂ ಭೂತಮಸತ್ಯಂ ಸಕಲಂ ಫಲಂ .. 14.41..

ಅಸತ್ಯಮಖಿಲಂ ವಿಶ್ವಮಸತ್ಯಮಖಿಲೋ ಗುಣಃ .
ಅಸತ್ಯಮಖಿಲಂ ಶೇಷಮಸತ್ಯಮಖಿಲಂ ಜಗತ್ (ದ್ವಯಂ) .. 14.42..
ಅಸತ್ಯಮಖಿಲಂ ಪಾಪಂ ಅಸತ್ಯಂ ಶ್ರವಣತ್ರಯಂ .

ಅಸತ್ಯಂ ಚ ಸಜಾತೀಯವಿಜಾತೀಯಮಸತ್ಸದಾ .. 14.43..

ಅಸತ್ಯಮಧಿಕಾರಾಶ್ಚ ಅನಿತ್ಯಾ ವಿಷಯಾಃ ಸದಾ .

ಅಸದೇವ ಹಿ ದೇವಾದ್ಯಾ ಅಸದೇವ ಪ್ರಯೋಜನಂ .. 14.44..

ಅಸದೇವ ಶಮಂ ನಿತ್ಯಂ ಅಸದೇವ ಶಮೋಽನಿಶಂ .

ಅಸದೇವ ಸಸಂದೇಹಂ (ಚ ಸಂದೇಹಂ)ಅಸದ್ಯುದ್ಧಂ ಸುರಾಸುರಂ .. 14.45..

ಅಸದೇವೇಶಭಾವಂ ಚಾಸದೇವೋಪಾಸ್ಯಮೇವ ಹಿ .

ಅಸಚ್ಚ ಕಾಲದೇಶಾದಿ ಅಸತ್ಕ್ಷೇತ್ರಾದಿಭಾವನಂ .. 14.46..

ತಜ್ಜನ್ಯಧರ್ಮಾಧರ್ಮೌ ಚ ಅಸದೇವ ವಿನಿರ್ಣಯಃ .
ಅಸಚ್ಚ ಸರ್ವಕರ್ಮಾಣಿ ಅಸದಸ್ವಪರಭ್ರಮಃ .. 14.47..
ಅಸಚ್ಚ ಚಿತ್ತಸದ್ಭಾವ ಅಸಚ್ಚ ಸ್ಥೂಲದೇಹಕಂ .

ಅಸಚ್ಚ ಲಿಂಗದೇಹಂ ಚ ಸತ್ಯಂ ಸತ್ಯಂ ಶಿವಂ ಶಪೇ .. 14.48..

ಅಸತ್ಯಂ ಸ್ವರ್ಗನರಕಂ ಅಸತ್ಯಂ ತದ್ಭವಂ ಸುಖಂ .

ಅಸಚ್ಚ ಗ್ರಾಹಕಂ ಸರ್ವಂ ಅಸತ್ಯಂ ಗ್ರಾಹ್ಯರೂಪಕಂ .. 14.49..

ಅಸತ್ಯಂ ಸತ್ಯವದ್ಭಾವಂ (ಸತ್ಯವದ್ಭಾನಂ)ಅಸತ್ಯಂ ತೇ ಶಿವೇ ಶಪೇ .

ಅಸತ್ಯಂ ವರ್ತಮಾನಾಖ್ಯಂ ಅಸತ್ಯಂ ಭೂತರೂಪಕಂ .. 14.50..

ಅಸತ್ಯಂ ಹಿ ಭವಿಷ್ಯಾಖ್ಯಂ ಸತ್ಯಂ ಸತ್ಯಂ ಶಿವೇ ಶಪೇ .

ಅಸತ್ಪೂರ್ವಮಸನ್ಮಧ್ಯಮಸದಂತಮಿದಂ ಜಗತ್ .. 14.51..

ಅಸದೇವ ಸದಾ ಪ್ರಾಯಂ ಅಸದೇವ ನ ಸಂಶಯಃ .
ಅಸದೇವ ಸದಾ ಜ್ಞಾನಮಜ್ಞಾನಜ್ಞೇಯಮೇವ ಚ .. 14.52..

ಅಸತ್ಯಂ ಸರ್ವದಾ ವಿಶ್ವಮಸತ್ಯಂ ಸರ್ವದಾ ಜಡಂ .

ಅಸತ್ಯಂ ಸರ್ವದಾ ದೃಶ್ಯಂ ಭಾತಿ ತೌ ರಂಗಶೃಂಗವತ್ .. 14.53..

ಅಸತ್ಯಂ ಸರ್ವದಾ ಭಾವಃ ಅಸತ್ಯಂ ಕೋಶಸಂಭವಂ .

ಅಸತ್ಯಂ ಸಕಲಂ ಮಂತ್ರಂ ಸತ್ಯಂ ಸತ್ಯಂ ನ ಸಂಶಯಃ .. 14.54..
.. ಇತಿ ಶಿವರಹಸ್ಯಾಂತರ್ಗತೇ ಋಭುಪ್ರೋಕ್ತಂ ಸರ್ವಮಸದೇವತ್ವನಿರೂಪಣಂ
ಸಂಪೂರ್ಣಂ ..

- .. ಶ್ರೀಶಿವರಹಸ್ಯಂ . ಶಂಕರಾಖ್ಯಃ ಷಷ್ಠಾಂಶಃ .ಅಧ್ಯಾಯಃ 14 . 28(2)-54..

- .. shrIshivarahasyam . shankarAkhyaH ShaShThAMshaH . adhyAyaH 14 . 28(2)-54..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

